
Thema: Diolchgarwch
(Diolch am fod yn iach. Cofio dweud diolch.

Hanes y gwahangleifion)
Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
(Mae yna sleidiau PowerPoint ar gael, ond nid oes raid eu defnyddio)

Cân: Cofia bob amser, cofia bob tro, Caneuon Ffydd 119 (Lynda Masson cyf. Delyth Wyn)
Cytgan: 

Cofia bob amser, cofia bob tro,
Paid ag anghofio dweud, ‘Diolch’;

Cofia bob amser, cofia bob tro,
Cofia ddweud, ‘Diolch Iôr’.

1. Diolch am fwyd bob dydd, am ddillad twym a sgidiau cryf.

2. Diolch am iechyd da, am nerth i weithio a mwynhau.

3. Diolch am gartref clyd, am wres a chysur gawn bob dydd.
..............

Sleid 1: Diolchgarwch

Siaradwr 1: Rydyn ni yma heddiw i dathlu Diolchgarwch. Erbyn hyn mae’r ffermwyr wedi casglu eu cnydau ac yn dechrau paratoi ar gyfer plannu cnydau o’r newydd. Dyma amser da o’r flwyddyn i ni fod yn ddiolchgar am yr holl fwyd a diod dŷn ni’n fwyhau. Mae Cristnogion yn galw’r amser yma yn ddiolchgarwch; amser i ddweud diolch i Dduw. Mae’n amser hefyd i feddwl am yr holl resymau sy ganddon ni i fod yn ddiolchgar.

Siaradwr 2: Dyma hanes o lyfr Luc, pennod 17, adnodau 11 i 19.
Deg dyn yn cael eu hiacháu o'r gwahanglwyf 
Aeth Iesu ymlaen ar ei ffordd i Jerwsalem, a daeth at y ffin rhwng Galilea a Samaria. Wrth iddo fynd i mewn i ryw bentref, dyma ddeg dyn oedd yn dioddef o'r gwahanglwyf yn dod i'w gyfarfod. Dyma nhw'n sefyll draw ac yn gweiddi'n uchel arno o bell,
Lleisiau’n galw:  ‘Feistr! Iesu! — wnei di'n helpu ni?’ 
Siaradwr 2: Pan welodd Iesu nhw, dwedodd wrthyn nhw, 
Llais: Ewch i ddangos eich hunain i'r offeiriaid.  
Siaradwr 2: Ac roedden nhw ar eu ffordd i wneud hynny pan wnaeth y gwahanglwyf oedd ar eu cyrff ddiflannu! Dyma un ohonyn nhw'n troi'n ôl pan welodd ei fod wedi cael ei iacháu. Roedd yn gweiddi'n uchel,
Llais yn gweiddi: Clod i Dduw!
Siaradwr 2:  Taflodd ei hun ar lawr o flaen Iesu, a diolch iddo am yr hyn roedd wedi ei wneud. Gyda llaw, Samariad oedd y dyn!   Meddai Iesu,
Llais:  Roeddwn i'n meddwl mod i wedi iacháu deg o ddynion. Ble mae'r naw arall? Ai dim ond y Samariad yma sy'n fodlon rhoi'r clod i Dduw?  
Siaradwr 2:  Yna dwedodd wrth y dyn, 
Llais:  Cod ar dy draed, a dos adre. Am i ti gredu rwyt wedi dy iacháu.
Siaradwr 1: Mae’r gwahanglwyf yn salwch dychrynllyd. Dyma rai lluniau i ddangos yr effaith mae’n ei gael ar y corff a’r croen. (Dangoswch y lluniau)
Sleidiau 2, 3, 4,  – cliciwch i ddangos y lluniau gwahanol.
(Os nad oes ganddoch chi ffordd i ddangos y sleidiau yna defnyddiwch y disgrifiad sy’n dilyn:

 Mae’r gwahanglwyf yn afiechyd sy’n ymosod ar nerfau’r corff. Mae pennau’r bysedd a bysedd y traed yn mynd yn ddideimlad. Wedyn mae’r salwch yn bwyta darnau o’r corff nes mai dim ond pytiau sydd ar ôl – hanner bys, hanner troed neu hanner trwyn. Weithiau mae’n ymosod ar ddwylo ac yn eu troi nhw i mewn i grafangau sy ddim yn gweithio.)
Sleid 5: Map
Siaradwr 2:  Heddiw, mewn nifer o wledydd ar draws y byd mae pobl yn cael eu gorfodi i adael eu teuluoedd a’u cartrefi am fod ganddyn nhw’r gwahanglwyf. Mae eu bywydau’n cael eu difetha.

Sleid 6: Gwella gwahangleifion
Siaradwr 1:  Ond, erbyn heddiw mae yna elusennau fel y Leprosy Mission yn gweithio’n galed i gasglu arian i dalu am ysbytai, meddygon, tabledi ac esgidiau i helpu’r trueiniaid sy’n dioddef.

Siaradwr 2:  Adeg Iesu Grist doedd na ddim help i’w gael. Does dim rhyfedd felly bod y 10 oedd yn dioddef o’r gwahanglwyf yn gweiddi ar Iesu wrth iddo gerdded heibio.  Fe gawson nhw i gyd eu gwella, ond dim ond un wnaeth ddiolch.

Siaradwr 1:  Atebodd Iesu weddi ddeg o bobl ond fe gerddodd naw ohonyn nhw i ffwrdd yn anniolchgar. Sut bobl ydyn ni? Ydyn ni’n diolch am yr hyn dŷn ni’n gael?
Gweddi: 
Ein Tad, diolch i ti am siopau sy’n llawn o fwyd a diod. Diolch am ddŵr glân sy’n llifo o’r tapiau. Diolch am rieni ac am frodyr a chwiorydd. Diolch am ein teuluoedd. 
Diolch i ti ein Tad nefol am y byd hardd ti wedi ei baratoi ar ein cyfer. Helpa ni i weld y gogoniant sydd o’n cwmpas o ddydd i ddydd. Helpa ni i godi’n llygaid uwchben ein problemau dyddiol ac edrych arnat ti, a troi atat ti os ydyn ni mewn angen. 
Diolch am Iesu, ei fod yn llawn cariad a bob amser yn barod i helpu eraill. Diolch na wnaeth e erioed droi neb i ffwrdd. Helpa ni i fod yn bobl diolchgar. Amen.

